
NAŞİRDƏN
İslam və beynəlxalq əlaqələrin qloballaşdığı bir dövrdə, 

müsəlman alimlər yeni məsələlər və məsuliyyətlərlə üzləşməli 
oldular. Belə ki, bu gün ölkələrdə din və ənənəvi qaydalarla 
yaşamaq, öncələrə görə daha da çətinliklərlə üzləşdiyindən, 
günün tələblərinə uyğun, eyni zamanda İslam həqiqətlərinə 
əsasən, yeni araşdırmalara ehtiyac duyuldu. Təbii ki, hər 
bir sahədə dəqiq, hərtərəfli və təhriflərdən uzaq nizamlı 
tədqiqatın aparılması və bu sahədə güclü araşdırmaçıların 
yetişdirilməsi, hər zaman bütün haqsevənlərin diqqət 
mərkəzində olmuşdur. Lakin sivilizasiyaların toqquşduğu 
bir zamanda, elmi həqiqətlərə və mənəvi dəyərlərə önəm 
verən insanların, qərəzsiz və aydın biliklərə daha artıq 
maraq göstərməsi, vicdanlı araşdırmaçıların məsuliyyətini 
bir o qədər də artırdı.

Sözsüz ki, təhsil mərkəzlərinin inkişafı, dinamik, 
mütərəqqi və intizamlı təhsil sisteminə bağlıdır. Bu səbəbdən, 
təhsil və tədqiqat metodlarına yenidən baxış keçirmək və 
onları günün nəbzinə görə səliqə-sahmana salmaq, elmi 
tərəqqini sürətləndirməklə birgə, elmi mərkəzlərdə mütaliə 
və yeni araşdırmalar üçün şövq və stimul yaradır.

Beləliklə, “Beynəlxalq əl-Mustafa Universiteti” həqiqət 
və səadət yolunun tərəfdarı kimi, qeyri-iranlı tədqiqatçıların 
akademik araşdırmalarını himayə etməyi və onların elmi 
əsərlərini ərsəyə gətirməyi özünə ülvi bir hədəf olaraq təyin 
etmişdir.

ÖN SÖZ 

Bağışlayan və mehriban Allahın adı ilə. 
Həmd olsun aləmlərin Rəbbinə. 
Allahın salamı, salavatı olsun Məhəmməd (s) peyğəmbərə və onun 

pak Əhli-beytinə. 
َّإن{ ُ هذا القرآن فهدي للِتي هِي أقومِ َ ْ َْ َ ِ

َّ ِ ْ َ ََ ْ ُ َ{  
“Həqiqətən bu Quran ən möhkəm və sabit yola (dinə) hidayət edir...”.1 
Bəşərin real həyat proqramı sayılan Quran hidayət kitabı olması və 

ilahi maarifi özündə ehtiva etməsi sayəsində qəlbləri özünə cəlb etmiş, öz 
mənəvi hərarəti ilə insanlarla mənəvi ünsiyyət yarada bilmişdir. Bundan 
əlavə Quranın elmi, metafizik və sirli bilgiləri İslam cəmiyyətlərində, 
eləcə də qeyri-islami toplumlarda elm adamları, din araşdırmaçıları və 
həqiqət axtaranların diqqət mərkəzində qərarlaşmaqdadır. 

Quran həzrət Məhəmmədin (s) ən böyük möcüzəsi, İslamın canlı və 
əbədiyaşar sənədidir. Endiyi gündən etibarən öz əsalətini (orijinallığını) 
qoruyub saxlamış və qiyamətədək toxunulmaz qalacaq tək səmavi kitabdır. 
Quran ilahi vəhyin əlimizdəki yazılı nüsxəsi olduğu üçün bu müqəddəs 
kitab ətrafında bəhs etmək Allahıtanıma mövzusunda böyük əhəmiyyət 
daşıyır, belə ki, xalis ilahi söz və məqsədlərlə yaxından tanış oluruq. 

İnsan, mənəvi və maddi ünsürdən təşkil olunmuş bir varlıqdır. O, 
maddi olaraq yaradılsa da, – “Şübhəsiz, insanı xalis gildən yaratdıq!”2 – 
özündə ilahi xislət və əxlaqı ehtiva edir – “Ona Öz ruhumdan üfürdüm”3. 

Maddi ləzzətlərin qısa müddətdə və asanlıqla qazanılması, habelə bu 
                                                 
1. “İsra” surəsi, ayə 9. 
2. “Muminun” surəsi, ayə 12. }ٍولقد خلقنا الإنسان من سلالة من طين ِ ِ ِْ ٍْ

َ َ ََ ُ َ َ ْ ِ
ْ َ ْ َ ْ َ َ{  

3. “Hicr” surəsi, ayə 29. }َفإذا سويته وغفخت فيه من رو فقعوا  ساجدين ِ ِ َ َُ َ ُ َُ َ ََ َِ ُ ْ ِ ِِ ُ ْ َ ُ ْ َّ ِ
َ{  



12      QURAN ELMLƏRİ İLƏ TANIŞLIQ 

 

ləzzətin əldə edilməsindən razı qalmaq kimi amillər insanın maddiyyata 
daha çox önəm verməsinə və nəticədə Allahı unutmasına şərait yaradır. Bu 
təhlükəni aradan qaldırmaq və insanı sırf maddiyyata diqqətdən ayırıb, 
nəzərini ali üfüqlərə yönəltməsi üçün Allah-taala bəşərin hidayətindən ötrü 
bir sıra həqiqəti əks etdirən müxtəlif dəlillər göndərmişdir. O cümlədən, 
peyğəmbərlər, ilahi övliyalar, məsum imamlar, səmavi kitablar, təbiətin 
yaradılışı və s. Səmavi kitablar, heyvansayağı və ötəri mühitdən əbədi 
aləmə yönəlmələri üçün insanlara göndərilən “həyat üçün təlimat 
kitabçası” ünvanındadır. 

Bəşər, tərəqqiyə çatmasına, müxtəlif elm və texnikalara yiyələnməsinə 
rəğmən, insanın fitrətindən doğan şəxsiyyətə təzim meylinin daimiliyi 
danılmaz bir həqiqətdir. Bəşərin təzim və ehtirama layiq bildiyi varlıq və 
şəxsiyyət, fərqli formalarda pərəstiş olunan həmin Allahdır. 

Bu fitri ehtiyac habelə kamal, elm, haqq, həqiqətsevərlik kimi digər fitri 
ehtiyaclarla birləşdikdə onun qarşısına qoyduğu məqsəd, bütün gözəllik və 
kamillikləri özündə birləşdirən Allah olacaqdır. Bəs, Allahı tanımanın, 
Allaha yönəlmənin yolu nədir? 

Sözsüz ki, Allahı onun öz dilindən tanımaq, ünvanını özündən almaq, 
yola özü bələdçilik etməsi ən məqsədəuyğun variantdır. Bütün bunlar isə 
təbii ki, Allahın müsəlmanlara minnət qoyaraq göndərdiyi ən kamil və 
sonuncu kitab Qurani-kərimdir. Hansı ki, Allahın kəlamıdır, bəndəsi ilə 
birbaşa ünsiyyət vasitəsidir. Biz Allahı tanımaq, ona varmaq və fitri 
ehtiyaclarımızı təmin etmək istəyiriksə, ilk növbədə Quranı tanımalıyıq. 
Onu öyrənib həyati proqramlarını həyatımıza tətbiq etməliyik ki, qısa 
ömrümüz müddətində uzun yolu vaxtında başa vura bilək. Əks təqdirdə, 
Allahın ali nemətinə naşükürlük etməklə yanaşı, özümüzü də ali hədəflərdən 
geri qoymuş olarıq. Hətta buna görə ilahi əzabın bizi tutması da labüddür. 

Biz müsəlmanların Quranı diqqətdə saxlaması, əslində düzgün 
Allahıtanıma yollarına yönəlmək, digər tərəfdən şirk və nadanlıqdan 
uzaqlaşmaqdır. Qurana əhəmiyyət vermək və onu öyrənmək fironsayağı, 
allahvari yaşamı inkar etməkdir. Quranı öyrənməyin ən mühüm hədəfi, 
şübhəsiz elə budur. Quranın təfəkkür və idraka hədsiz diqqəti və idrak 
vasitəsilə insanın təkamülü nazil olmanın başlıca məqsədlərindəndir. Ona 
görə də biz hər keçən gün Qurandan möhkəm yapışmalı və allahçı olmağın 
yollarını zikr əhlindən – “Zikir əhlindən soruşun!” – soruşmalıyıq. Bəlkə 
bununla hər keçən gün Quranın göstərişlərinə, tərbiyə prinsiplərinə əməl 
etməkdə səy göstərək. 

Bu arada, Quranın dərin maarifinə baş vurmazdan öncə vəhy, Quran, 
onun nazil olması və toplanmasından, tarixindən və digər mövzulardan 
bəhs edən Quran elmləri ilə tanışlıq önəmli və bir o qədər də vacibdir. 

 
 Seyid Azər Əhmədoğlu 
 Qum, 2017 
 




